
TO‘QIMACHILIK SANOATIDA XARAJATLARNI 
KAMAYTIRISHGA UMUMIY YONDASHUVLAR

Saidova Kamola Xoshimovna
Toshkent to‘qimachilik va yengil sanoat instituti 
“Iqtisodiyot va menejment” kafedrasi assistenti

Annotatsiya. Ushbu maqolada to‘qimachilik sanoati xarajatlari to‘g‘risida so‘z yuritiladi. Unda sanoat korxonalarida 
xarajatlarni turli belgilariga ko‘ra turkumlashga alohida e’tibor qaratilgan. Shuningdek, maqolada to‘qimachilik sanoatida 
xarajatlarni kamaytirishga oid taklif va tavsiyalar berilgan.

Kalit so‘zlar: to‘qimachilik sanoati, xarajatlar, xarajatlarni boshqarish, xarajatlarni kamaytirish, samaradorlik.
Abstract. This article discusses the costs of the textile industry. It pays special attention to the classification of costs in 
industrial enterprises according to various characteristics. The article also provides suggestions and recommendations 
for reducing costs in the textile industry.

Keywords: textile industry, costs, cost management, cost reduction, efficiency.
Аннотация. В данной статье рассматриваются издержки текстильной промышленности. Особое внимание 
уделяется классификации издержек на промышленных предприятиях по различным характеристикам. В статье 
также предлагаются рекомендации по снижению издержек в текстильной промышленности.

Ключевые слова: текстильная промышленность, затраты, управление затратами, снижение затрат, эффективность.

K I R I S H
Jahonda tabiiy va ishlab chiqarish resurslaridan oqilona foydalanish hamda to‘qimachilik mahsulotlariga 

bo‘lgan talabning tobora ortib borishi sharoitida ishlab chiqarish xarajatlarini kamaytirishga alohida ahamiyat 
qaratilmoqda. Sohaning ijtimoiy-iqtisodiy ahamiyatiga ko‘ra, “2023-yilda dunyoda eng katta hajmda to‘qimachilik 
mahsulotlarini eksport qilgan davlatlar qatorida Xitoy (154,1 mlrd AQSH dollari), Yevropa Ittifoqi (64 mlrd), 
Hindiston (15 mlrd), Turkiya (11,7 mlrd), AQSH (11,4 mlrd), Vyetnam (10 mlrd), Janubiy Koreya (7,7 mlrd), 
Pokiston (7,1 mlrd), Tayvan (7 mlrd) va Yaponiya (5,6 mlrd AQSH dollari)” [1] ni ko‘rsatib o‘tish mumkin.

Bugungi kunda jahonda to‘qimachilik sanoati korxonalari raqobatbardoshligini oshirishda ishlab chiqarish 
jarayonini ratsional tashkil qilish, innovatsion asoslarini yanada chuqurlashtirish, samarali marketing-logistika 
tizimlarini takomillashtirish kabilar bilan bir qatorda ishlab chiqarish xarajatlarini kamaytirish dolzarbligicha 
qolmoqda.

M A V Z U G A  O I D  A D A B I Y O T L A R  S H A R H I
O‘zbekiston Respublikasi Prezidentining 2021-yil 28-yanvardagi PF-60-son “2022–2026-yillarda Yangi 

O‘zbekistonni rivojlantirish strategiyasi to‘g‘risida”, 2020-yil 5-maydagi PF-5989-son “To‘qimachilik va tikuv-
trikotaj sanoatini qo‘llab-quvvatlashga doir kechiktirib bo‘lmaydigan chora-tadbirlar to‘g‘risida”, 2022-yil 
21-yanvardagi PF-53-son “To‘qimachilik va tikuv-trikotaj korxonalarida chuqur qayta ishlash va yuqori qo‘shilgan 
qiymatli tayyor mahsulotlar ishlab chiqarishni hamda ularning eksportini rag‘batlantirish chora-tadbirlari 
to‘g‘risida”gi farmonlari, 2019-yil 12-fevraldagi PQ-4186-son “To‘qimachilik va tikuv-trikotaj sanoatini isloh 
qilishni yanada chuqurlashtirish va uning eksport salohiyatini kengaytirish chora-tadbirlari to‘g‘risida”gi qarori, 
shuningdek, sohaga oid boshqa normativ-huquqiy hujjatlar to‘qimachilik sanoatida xarajatlarni kamaytirishga 
oid huquqiy asoslarni belgilab beradi.

Sanoat korxonalarida ishlab chiqarish xarajatlari mohiyati, tasniflanishi va ularga turli omillar ta’siri, ularni 
tarkibiy va tahliliy takomillashtirish masalalari qator xorijiy va mahalliy olimlar tomonidan tadqiq qilingan. 
Jumladan, chet ellik iqtisodchi olim G. Fandel ilmiy ishlarida korxonalarda ishlab chiqarish xarajatlarini 
shakllantirish asoslari, ularga ta’sir ko‘rsatuvchi ichki va tashqi omillar tasnifi, ularni aniqlash va baholash 
usullari tadqiq etilgan [2].

S. Gorodkova esa ishlab chiqarish xarajatlarini samarali boshqarishning tashkiliy-uslubiy asoslari, bozor 
talablariga ko‘ra ijtimoiy-iqtisodiy xarajatlarning o‘zgarish tendensiyalari, xarajatlarni boshqarishga innovatsion 
yondashuvlar kabi masalalarni ko‘rib chiqqan [3].

Sanoat korxonalarida ishlab chiqarish xarajatlarini boshqarish, daromadlar va xarajatlar hisobi hamda tahlil 
uslubiyotini takomillashtirish, xarajatlarni hisobga olish va mahsulot tannarxini kalkulyatsiya qilish, xarajatlarni 
tashkil etishni takomillashtirish masalalari Sh. Kudbiyev ishlarida, to‘qimachilik sanoati korxonalarining iqtisodiy 
salohiyatini oshirishning asosiy yo‘nalishlari va raqobatbardoshligini boshqarish tizimini takomillashtirish 
masalalari esa M. Xudoyqulov ishlarida o‘z aksini topgan [4, 5].

T A D Q I Q O T  M E T O D O L O G I YA S I
Tadqiqot jarayonida tizimli va iqtisodiy tahlil, induksiya va deduksiya, kompleks baholash, guruhlash, 

statistik tahlil, ekspert baholash kabi usullardan foydalanilgan.

T A H L I L  V A  N A T I J A L A R
Yangi O‘zbekistonni barpo etish jarayonida raqobatbardosh to‘qimachilik sanoatini tashkil qilish, jahon 

bozorlarida xaridorgir mahsulotlar ishlab chiqarish, qo‘shimcha qiymatni shakllantirishning to‘liq zanjirini 
yaratish kabilar yuzasidan islohotlar amalga oshirilmoqda. “Ip-kalavani chuqur qayta ishlash (2026-yilga qadar 
ip-kalavani to‘liq qayta ishlashni yo‘lga qo‘yish), ishlab chiqarish zanjirida mavjud bo‘shliqlarni to‘ldirishga 
qaratilgan loyihalar ro‘yxatini shakllantirish, tayyor mahsulotlar uchun milliy brendlarni rivojlantirish va ularning 
eksportini oshirish, jumladan, milliy va xorijiy brenddagi tayyor mahsulotlar eksporti hajmini 2026-yilda 5 mlrd 
AQSH dollariga yetkazish” vazifalari belgilab qo‘yilgan.

Mazkur vazifalarni amalga oshirishda to‘qimachilik sanoati korxonalari ishlab chiqarish xarajatlarini 
kamaytirishning samarali usullarini takomillashtirish, xarajatlarni kamaytirish strategiyasini hamda ishlab 
chiqarish xarajatlarini kamaytirishning prognoz ko‘rsatkichlarini asoslash kabi yo‘nalishdagi tadqiqotlar ko‘lamini 
yanada kengaytirish maqsadga muvofiq.

Ishlab chiqarish xarajatlari tasnifi va ularni kamaytirish mexanizmini shakllantirishda iqtisodiy omillar 
ta’siri tadqiq etilgan hamda global to‘qimachilik sanoati rivojlanishining zamonaviy tendensiyalarini tahlil qilish 
asosida mahalliy to‘qimachilik sanoatini rivojlantirishning negizi sifatida taqdim etilgan.

1-jadvalю Korxona xarajatlari tasnifi
Tasnif belgilari Xarajat turlari

1. Iqtisodiy belgisiga ko‘ra
-moddiy;
-mehnat;
-pul.

2. Biznes-jarayonlardagi 
ishtirokiga ko‘ra

-ishlab chiqarish xarajatlari;
-tijoriy xarajatlar;
-noishlab chiqarish xarajatlari.

3. Qarorlarni qabul qilish 
jarayoniga ko‘ra

-muqobil;
-ko‘zga ko‘rinmas xarajatlar (implicit costs).

4. Iste’mol qilinuvchi resurs 
turlariga ko‘ra

-moddiy (material);
-mehnatga haq to‘lash xarajatlari;
-amortizatsiya;
-boshqa xarajatlar.

5. Xarajatlar moddalariga ko‘ra

-xomashyo va materiallar;
-qaytariluvchi chiqitlar (hisobdan chiqariladi);
- ikkinchi taraf tashkilotlardan sotib olinuvchi ishlab chiqarish mahsulotlar, 
yarimfabrikatlar va xizmatlar;
-texnik maqsadlar uchun yoqilg‘i va energiya xarajatlari;
- asosiy ishlab chiqarish jarayonidagi ishchi-xodimlar ish haqi;
-byudjetdan tashqari tashkilotlarga ajratmalar;
-ishlab chiqarishni tayyorlash va o‘zlashtirish xarajatlari;
-umumishlab chiqarish xarajatlari;
-umumxo‘jalik xarajatlari;
-yaroqsiz mahsulot tufayli yo‘qotish xarajatlari;
-boshqa ishlab chiqarish xarajatlari;
-tijoriy xarajatlar.

6.
Ishlab chiqarish hajmiga 
bog‘liqligiga ko‘ra (relaizatsiya 
darajasi)

-doimiy;
-o‘zgaruvchan.

7. Mahsulot turlari o‘rtasidagi 
taqsimot usuliga ko‘ra

-to‘g‘ri;
-egri.

8. Texnologik jarayonlarga 
aloqasiga ko‘ra

-asosiy;
-qo‘shimcha. 

9. Tartibga solish darajasiga 
ko‘ra

-me’yorlashtiruvchi;
-me’yorlashtirilmaydigan.

10. Korxona faoliyati yo‘na-lishiga 
bog‘liqligiga ko‘ra -investision

Shu o‘rinda xarajatlarni kamaytirishning yana bir istiqbolli yo‘nalishi sifatida xarajatlarni samarali boshqarish 
tizimini ko‘rib chiqamiz.

Xarajatlarni samarali boshqarish — korxonada ushbu boshqaruvni ta’minlash tizimini yaratishni o‘z 
ichiga oladi. Bu rejalashtirish, me’yorlash, byudjetlashtirish, buxgalteriya hisobi va xarajatlarni tahlil qilishning 
zamonaviy usullaridan foydalanishga asoslangan holda samarali boshqaruv qarorlarini qabul qilish imkonini 
beradi.

Ushbu muammoni hal qilishda markaziy o‘rin mahsulot ishlab chiqarish va sotish xarajatlarini boshqarishning 
ilmiy asoslangan tizimini ishlab chiqish va undan samarali foydalanish shartlarini aniqlash bilan bog‘liq. 
Xarajatlarni boshqarishning majmuaviy tizimi (XBMT) mavjudligi ishlab chiqarish faoliyati samaradorligining 
zaruriy shartidir. Xarajatlarni boshqarishning majmuaviy tizimi doimiy ravishda moddiy, mehnat, moliyaviy va 
boshqa resurslardan oqilona foydalanish bo‘yicha o‘zaro bog‘liq harakatlarni ta’minlaydi (1-rasm).

1-rasm. Xarajatlarni boshqarishning majmuaviy tizimi tomonidan ta’minlanuvchi yo‘nalishlar tarkibi

Umuman olganda, dunyo to‘qimachilik sanoati so‘nggi besh yillikda barqaror rivojlanish dinamikasini 
namoyon qilmoqda. Ushbu sanoat tarmog‘ining rivojlanishiga bir qator salbiy ta’sir ko‘rsatuvchi omillar mavjud 
ekanligiga qaramasdan, yillik rivojlanish ko‘rsatkichi o‘rtacha hisobda 4,1 %ni tashkil etmoqda.

2-jadval. Global to‘qimachilik sanoati rivojlanish dinamikasi

Yillar Global to‘qimachilik bozor qiymati, mlrd.dollar O‘sish sur’ati, %

2018 667.5 1.1%

2019 714.0 7.0%

2020 746.1 4.5%

2021 778.2 4.3%

2022 810.4 4.1%

2023 842.6 4.0%

To‘qimachilik sanoatida asosiy xarajatlar moddiy xarajatlar, ya’ni tola ishlab chiqarish yoki xarid qilish bilan 
bog‘liq xarajatlardir. Jahonda tola ishlab chiqarish uzoq yillik barqaror o‘sishdan so‘ng COVID-19 pandemiyasi 
tufayli katta zarar ko‘rdi: jahonda tola ishlab chiqarish hajmi 2019-yildagi 111 mln tonnadan 2020-yilda 109 
mln tonnagacha kamaydi. Jahon kiyim-kechak chakana bozoridagi sezilarli pasayish bilan solishtirganda, 
bu nisbatan kichik pasayishdir. Buning asosiy sabablari sifatida pandemiyaning boshlang‘ich davrida paxta 
mavsumi allaqachon qizg‘in pallaga kirganligi, kiyim-kechak bozoridagi sotuvlarning pastligi qisman tibbiy 
soha va gigiyena anjomlari kabi boshqa segmentlardagi yuqori sotuvlar bilan qoplanganligi bilan izohlashimiz 
mumkin.

To‘qimachilik korxonalarining mahsulot tannarxini pasaytirish ishlarini amalga oshirish bo‘yicha salohiyati 
katta va bu yo‘nalishda amalga oshiriluvchi ishlarning bosqichlarini korxona o‘z ichki moliyaviy-iqtisodiy va 
resurs tizimining o‘ziga xos xususiyatlaridan kelib chiqqan holda hal qilishi lozim.

Birlamchi resurslardan ishlab chiqarilgan mahsulotlarga nisbatan qayta ishlangan mahsulotlardan ishlab 
chiqarilgan tovarlarning arzonligi hisobiga qayta ishlanuvchi to‘qimachilik bozorining umumiy o‘sishi oshishi 
kutilmoqda. Biroq, qayta ishlash texnologiyalarining barcha davlatlarda ham kerakli miqdorda mavjud emasligi, 
ulardan foydalanuvchi malakali kadrlarning yetishmasligi, hudud ishlab chiqaruvchilari va aholisining ekologik 
madaniyatining pastligi qayta ishlanuvchi tovarlar bozorining o‘sishiga to‘sqinlik qilishi mumkin. Shunga 
qaramasdan, qayta ishlash texnologiyalarining rivojlanishi qayta ishlanuvchi to‘qimachilik sanoati uchun o‘sish 
imkoniyatlarini taqdim etishi kutilmoqda.

Bugungi kunda dunyoda to‘qimachilik korxonalarining ishlab chiqarish xarajatlarini kamaytirishning asosiy 
yo‘nalishlaridan biri sifatida mahsulotlardan jamoaviy foydalanish va qayta ishlashni yo‘lga qo‘yish talqin 
etilmoqda (2-rasm).

2-rasm. To‘qimachilik mahsulotlaridan qayta foydalanish va qayta ishlash yo‘llarining tasnifi [6]

Olib borilgan ilmiy tadqiqotlar va raqobatbardoshlikni oshirishda ishlab chiqarish xarajatlarini kamaytirish 
tizimini joriy etish natijasida to‘qimachilik korxonalarida iqtisodiy samaraga erishish mumkin.

X U L O S A  V A  T A K L I F L A R
Yuqorida aytilgan fikr-mulohazalardan xulosa qilish mumkinki, to‘qimachilik sanoatini tartibga solish va 

rag‘batlantirishning huquqiy, iqtisodiy va tashkiliy yo‘nalishlari dastlabki iqtisodchi olimlarning ilmiy ishlarini 
tadqiq etgan holda tahlil qilindi. O‘zbekiston to‘qimachilik korxonalari faoliyatida ishlab chiqarish xarajatlarini 
kamaytirishning asosiy manbalari sifatida muallif tomonidan shakllantirilgan ishlab chiqarish xarajatlarini 
kamaytirishning taklif etilgan variantlarini joriy etish lozim. Bunda tashkiliy tuzilmasi, uning to‘qimachilik 

korxonalarida har bir bo‘g‘inning ishlab chiqarish xarajatlarini kamaytirish bo‘yicha amalga oshirilayotgan 
ishlardagi ahamiyati ko‘rsatilib o‘tilgan.

